Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Dŵr bywiol – Ioan 4:13-14

Atebodd Iesu, "Bydd syched eto ar bawb sy'n yfed y dŵr yma, 14 ond fydd dim syched byth ar y rhai sy'n yfed y dŵr dw i’n ei roi. Yn wir, bydd y dŵr dw i’n ei roi yn troi'n ffynnon o ddŵr y tu mewn iddyn nhw, fel ffrwd yn llifo i fywyd tragwyddol."

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu nifer o boteli dŵr plastig o wahanol faint e.e. hanner litr, litr, 2 litr a photel fawr 4 litr neu fwy; cwpan blastig/ gwydr.

.....

Heddiw dw i eisiau sôn wrthych chi am ddiwrnod pan oedd gan Iesu syched ofnadwy. O! roedd o eisiau diod...ond doedd na ddim siopau na photeli plastig o ddŵr ar gael, felly yr unig beth i’w wneud oedd stopio wrth ymyl ffynnon. Roedd o wedi bod yn cerdded am filltiroedd mewn tywydd poeth/twym iawn ac roedd o’n flinedig dros ben. Dyma fo’n eistedd wrth ymyl ffynnon ddŵr, a tua canol y dydd (pan oedd yr haul ar ei boethaf) dyma ddynes/fenyw yn dod i nôl dŵr o’r ffynnon. 

(Clic ar y ppt).

Gofynnodd Iesu iddi, ‘Ga i ddiod gen ti?’

Mae dŵr yn bwysig iawn, yn llawer mwy pwysig na bwyd hyd oed. Gallwch fyw am rhyw 4-6 wythnos heb fwyd, ond dim ond rhwng 2 a 7 diwrnod fyddai’n bosib i berson cyffredin, gweddol iach fyw heb ddŵr.

Dwedodd Iesu rywbeth rhyfedd wrth y ddynes/fenyw wrth ymyl y ffynnon ddŵr,

(clic ddwywaith ar y ppt)

"Bydd syched eto ar bawb sy'n yfed y dŵr yma, 14 ond fydd dim syched byth ar y rhai sy'n yfed y dŵr dw i’n ei roi.

Mae’n wir bod rhaid i ni yfed dŵr bob dydd er mwyn byw. Edrychwch ar y poteli yma – (neu cliciwch ar y ppt. sawl gwaith ac addaswch y neges i ddweud fod rhaid llenwi ein cwpanau dydd ar ôl dydd) Ar ôl i ni orffen un botel bydd rhaid i ni brynu un arall, ac un arall, ac un arall.  Mae’n rhaid i ni gael dŵr ffres bob dydd.

(Cymrwch eiliad i esbonio fod yna ddŵr mewn Tango a Coca Cola, llaeth/llefrith,  te, coffi a squash – falle fod yn plant ddim yn sylweddoli eu bod yn yfed dŵr!) 

Os ydyn ni i gyd yn gallu profi syched eto ar ôl yfed dŵr, pa fath o ddŵr oedd Iesu’n sôn amdano?  Beth oedd o’n feddwl pan oedd o’n dweud fydd dim syched byth ar y rhai sy'n yfed y dŵr dw i’n ei roi?

Be mae Iesu’n ei gynnig i ni ydy cariad Duw. Heb gariad Duw yn ein bywydau dyn ni fel person sydd yn chwilio a chwilio ond byth yn hollol hapus. 
Ond sut fedri di gael cariad Duw yn dy fywyd? Yn gyntaf rhaid iti ofyn amdano – fel gwnaeth Iesu ofyn am ddiod o ddŵr, ac fe gafodd ddiod;  medrwn ni ofyn i Dduw ddod yn rhan o’n bywyd ni drwy weddïo arno. Mae Duw wrth ei fodd bob tro mae un ohonyn ni’n gweddïo arno, ac yn gofyn iddo fod yn rhan o’n bywyd ni. Hefo cariad Duw yn dy fywyd byddi di’n cael y bywyd gorau sydd i’w gael!
Gweddi

Ein Tad, diolch i Ti am dy gariad anferthol. Diolch am dy gariad sy’n llifo allan, ac sy’n ddigon i bob un ohonon ni. Helpa ni i garu Iesu Grist ac i ddysgu mwy amdano. Amen.

